Bethan Teify


Ymweld â’r byd 5

RWANDA 3

“Jeannette ydw i. Dw i yn fy arddegau ac yn byw yn Rwanda.  Ddeng mlynedd yn ôl collais i fy nhad, fy mam, fy mrawd, fy chwaer, fy mam-gu, fy nhad-cu, a modryb a chefnder. Tynnais luniau ohonyn nhw achos doeddwn o ddim eisiau eu hanghofio nhw.  Maen nhw wedi fy helpu i gario’r baich o dristwch oedd gen i yn fy nghalon.”

Mae Jeanette yn un o’r plant amddifad mae Prosiect Trugaredd (Compassion) wedi bod yn eu helpu ar ôl hil-laddiad 1994.  Pan gwrddodd y tîm â hi gynta dangosodd luniau roedd hi wedi eu gwneud o’i rhieni’n cael eu lladd.

Roedd trawma rhai o’r plant gymaint nes eu bod yn methu siarad na chofio’u henwau eu hunain hyd yn oed.  Buodd gweithwyr Prosiectau Trugaredd yn cynnig cyngor a llawer o gariad iddyn nhw.  Roedden nhw’n eu hannog i fynegi eu trawma trwy dynnu lluniau, trwy ganu, dawns a drama.

Mae Jeannette wedi gwella’n llwyr o’i thrawma hi erbyn hyn. Sut?

Trwy ei ffydd yn Iesu Grist.

“Roeddwn i’n cofio fy nhad a fi’n mynd i’r capel, a sut roedd e’n gweddïo ac yn cael cymaint o gymorth wrth wneud hynny.  Penderfynais i dderbyn Iesu Grist hefyd.  Wnaeth pethau ddim gwella dros nos, cofiwch.  Roeddwn i’n dal i weld lluniau o’r lladd erchyll, ac yn dal i gael ôl-fflachiadau am fisoedd wedyn, ond yn raddol diflannon nhw.

“Erbyn hyn rwy’n iawn ac yn gallu mwynhau mynd i’r ysgol a gwneud pethau-bob-dydd fel sgwrsio gyda fy ffrindiau.  Hoffwn i fod yn feddyg neu’n nyrs ar ôl gadael yr ysgol. Dw i eisiau helpu pobl sâl a dangos cariad atyn nhw.”

Gweddïwn: 

Diolch Arglwydd dy fod ti’n gallu iacháu pobl sy’n brifo.  Helpa ni i droi atat ti pan rydyn ni’n brifo. Amen

Seiliedig ar erthygl yn Compassion  2004 rhif 3, gyda chaniatâd.
Os hoffech wybod mwy am waith yr elusen Compassion ewch i www.compassionuk.org

